Մայիսի ֆլեշմոբի խնդիրների լուծումներ
Առաջին մակարդակ
1․ Դասասենյակում 30 սովորող կար։ Բերեցին 15 հատ «թզուկ» պաղպաղակ և 20 հատ «էսկիմո» պաղպաղակ։ Բոլոր սովորողները պաղպաղակ կերան։ Դասարանում կային «բկլիկներ», որ կերան եկուական պաղպաղակ։ Քանի՞ «բկլիկ» կար դասարանում:
Քանի որ 15 հատ թզուկ կար և 20 հատ էսկիմո, ստացվում է, որ կար ընդամենը 35 պաղպաղակ և 30 սովորող։ Յուրաքանչյուրը մեկական պաղպաղակ կերավ։ Հինգ պաղպաղակ մնաց։ Ստացվում է, որ հինգ սովորող բկլիկ էր։

25 սովորող կերավ 1-ական պաղպաղակ

5 սովորող կերավ 2-ական պաղպաղակ

Կարինե Մամիկոնյան

Խնդիրը կկարդանք և կքննարկենք։
Քանի որ դասարանում կա  30 սովորող, յուրաքանչյուրը մեկական կվերցնի պաղպաղակ։ Իսկ պաղպաղակները թվով 35-ն էր, 5 հատ կմնա ։ Քանի որ մի քանի սովորող կերել է երկու պաղպաղակ, իսկ ավել մնացել էր 5-ը, հետևաբար « բկլիկները» 5-ն են։

Լուսինե Հակոբյան

Սկզբում կհաշվենք, թե ընդհանուր քանի պաղպաղակ ունենք ։ Ստացվում է ունենք 35 պաղպաղակ։ 30 սովորողին  նախ կբաժանենք 1-ական պաղպաղակ։ Բաժանելուց հետո կմնա 5 պաղպաղակ՝ դասարանի 5 բկլիկ սովորողներին։

Այսօրվա մեր հաշվետու ելույթից հետո նույն խնդիրը  Արևելյան դպրոցի 5-6 տարեկանների հետ խաղացել ենք 20 պաղպաղակով։  16 սովորողից ներկա էին 13-ը, յուրաքանչյուրը սկզբում վերցրեց 1-ական պաղպաղակ, որից հետո ավելացավ 7 պաղպաղակ, որն էլ ինչպես խնդրում, այնպես էլ մեզ մոտ կերան խմբի «բկլիկները»: 

Սիդոնյա Վիրաբյան

Այս խնդիրը կլուծեինք խաղալով։ Կբերեինք  35 հատ պաղպաղակ, 15 թզուկ, 20 էսկիմո։

Կհաշվեինք պաղպաղակների քանակը , կտեսնեինք որ ունենք 35 պաղպաղակ։ Բոլոր 30 սովորողները կվերցնեին մեկական պաղպաղակ, կտեսնեինք որ ավելացավ 5 պաղպաղակ։ Այդ 5 պաղպաղակն էլ կուտեին «Բկլլիկները»։

Այս խնդիրը կարելի է հարմարեցնել դասարանի սովորողների թվին, լուծել նկարելով, կամ պաղպաղակը փոխարինել կոնֆետներով, մրգերով։

Աշխեն Թադևոսյան

Պատասխան՝ 5։
2․ Արամը ծառից բալ էր քաղում։ Քաղածներից մի հատը ուտում էր, երկու հատը գցում տոպրակի մեջ։ Վերջում տոպրակում կար 30 բալ։ Ծառից քանի՞ բալ քաղեց Արամը:
Խնդրում նշվում է, որ տոպրակում կա 30 բալ։ Արամը 1-ը կերել էր հաջորդ 2-ը գցել տոպրակի մեջ։ Նշանակում է, որ 15 հատ բալն Արամը կերել է՝ 30։2=15

15-ը կերել էր, 30-ը հավաքել։  Հետևաբար Արամը ծառից քաղել էր 45 բալ՝ 15+30=45

Սաթենիկ Սիմոնյան

Ուտում է - 1, 1, 1, 1, 1, 1, ... 15 բալ ուտում է

Տոպրակի մեջ - 2, 2, 2, 2, 2, ... 2  (30:2=15)

Ծառից Արամը քաղեց 30+15=45 բալ

Մարի Միքայելյան

Լուծեցինք այսպես` փոխելով թվերը։ Արամը վերցրեց մի բալ, կերավ, իսկ 2- ը գցեց զամբյուղը, հետո նորից վերցրեց մի բալ, կերավ, նորից 2-ը գցեց զամբյուղը, այդպես երեք անգամ։ Եվ վերջում հաշվեցինք, որ զամբյուղում եղավ 6 բալ, կերավ 3 բալ։ Ընդհանուր 9 բալ։

Մայրանուշ Համբարձումյան
Խնդրի լուծումը, բանավոր գտնելն էլ է հեշտ, բայց ավելի տեսանելի դարձնելու համար, այն լուծեցի կեռասների օգնությամբ:

Վերցրեցի երկու դատարկ ափսե, առաջինի մեջ դրեցի երկու, երկրորդի մեջ՝ մեկ կեռաս:

Գործողությունը նույնությամբ կրկնեցի, մինչև առաջին ափսեում կեռասների թիվը 30 դարձավ, համապատասխանաբար երկրորդ ափսեի կեռասների թիվը 15 էր:

Եթե համարենք, որ առաջին ափսեի մեջ քաղած, բայց չկերած բալերն էին, իսկ երկրորդ ափսեի մեջ կերած բալի կուտերն էին, ապա կարելի է եզրակացնել, որ Արան  ծառից քաղել է ընդհանուր 45 բալ:

Կարելի է նաև երկու-մեկ հաշվարկով բալերը իրար կողք շարել, երեսուներրորդ զույգ բալի  կողքը կդրվի տասնհինգերորդ կենտ բալը, ընդհանուր հաշվարկով 45 բալ:

Տաթև Թամազյան

Պատասխան 45։
3․ Աննան իր ծննդյան տարեդարձին ստացավ 23 փուչիկ։ Փուչիկները կարմիր, կապույտ, կանաչ էին։ Հաջորդ օրը կապույտ փուչիկներից երկուսը պայթեցին։ Մյուս օրը կանաչ փուչիկներից երեքը պայթեցին։ Դրանից հետո տարբեր գույնի փուչիկները հավասարվեցին։ Քանի՞ կապույտ փուչիկ էր ստացել Աննան։
23 փուչիկից երկու կապույտ պայթեց, երեք՝ կանաչ, որից հետո բոլոր գույնի փուչիկների թիվը հավասարվեց: Պայթածները մի կողմ դնենք.

 23-2-3=18

18:3=6՝ ամեն գույնից հավասար քանակի դեպքում, պայթած երկուսն էլ որ գումարենք, կլինի 8 կապույտ: 

Քրիստինե Գրիգորյան

Փեյնթով նկարեցինք 23 դատարկ շրջան, երկուսը լցրեցինք կապույտ գույնով, վրաները X-եր նկարեցինք՝ ցույց տալու համար, որ պայթել են, երեքը կանաչ գույնով, վրաները կրկին X-եր նկարեցինք, հաշվեցինք դատարկ մնացած շրջանները, ստացանք 18 թիվը, այդ 18 շրջանները երեք շարքով դասավորեցինք իրար տակ այնպես, որ երեք շարքերում հավասար քանակությամբ շրջաններ լինեն, ամեն շարքը ներկեցինք մեկ գույնով՝ կարմիր, կապույտ, կանաչ։ Հաշվեցինք կապույտ գունի պայթած և չպայթած փուչիկները, ստացանք 8 թիվը։ Լուծում` 23-2-3=18 18÷3=6 6+2=8

Զառա Սեդրակյան

Ունենք 23 փուչիկ։ Պայթեց 2 և 3 փուչիկ (5 հատ)։ 23֊5=18։

Մնաց 18 փուչիկ։ 

18 փուչիկը հավասար բաժանեցինք 3 մասի (քանի որ 3 գույն էր)։ Ստացվեց` 18։3=6։

Ամեն փուչիկից մնաց 6 հատ։ 

Իսկ սկզբում քանի՞ կապույտ փուչիկ կար (մինչև պայթելը)։

6+2=8։ Նշանակում է` սկզբում կար 8 կապույտ փուչիկ։

Լուսինե Պետրոսյան Գ․ 

Պատասխան՝ 8։
4․ Երկրորդ և երրորդ դասարանների 14 սովորող ծառերը ջրելու համար 30 դույլ ջուր կրեցին։ Ամեն մի երկրորդ դասարանցի երկու դույլ ջուր տարավ։ Ամեն մի երրորդ դասարանցի տարավ երեք դույլ ջուր։ Քանի՞ երկրորդ դասարանցի մասնակցեց աշխատանքին։

Եթե 14 սովորող տանի 2 ական դույլ, ապա կստանանք 28 դույլ ջուր։ 30 դույլ ստանալու համար մեկական դույլ ջուր ավելացնում ենք երկու սովորողի, ստացվում է 12 երկրորդ դասարանցի(12*2=24), 2 երրորդ դասարանցի(2*3=6)։

Մարիամ Մանասյան

14 սովորողն էլ  երկու դույլ ջուր տարան: 14+14=28

Ամեն մի երրորդ դասարանցի տարավ երեք դույլ  ջուր: Կար երկու երրորդ դասարանցի՝ 30-28=2

Երկրորդ դասարանցիները՝ 14-2=12 սովորող մասնակցեց ծառերը ջրելուն:

Սրբուհի Ներսիսյան

Պատասխան՝ 12։
5․ Աննան պատրաստում է միանման կոմպոտներ։Նա ամեն մի բանկայի մեջ գցում են չորս ծիրան և հինգ բալ։ Քանի՞ ծիրան է պետք․ եթե ունենք 25 բալ։
Եթե կա 25 բալ և  ամեն բանկայում գցում են 5 բալ, այսինքն կհերիքի 5 բանկայի / 25:5=5 բանկա : Եթե ամեն բանկայի մեջ գցում են 4 ծիրան, իսկ բալը հերիքում է 5 բանկայի, ապա մեզ պետք է 20 ծիրան / 5x4=20/

Անահիտ Ավագյան

Նախ 25 բալը 5-ական կլցնենք 5 բանկայի մեջ՝ 25:5=5: Այնուհետև 4-ական կլցնենք 5 բանկայի մեջ, կստացվի 4x5=20ծիրան։ Այս խնդիրը կարող ենք նկարել paint -ով, կամ գործնական խաղալ՝ մրգերով, կոնֆետներով, գնդակներով և այլն։

Գոհար Սմբատյան

Պատասխան՝ 20։
6․ Տնկիներ գնելու համար Անին ուներ 4000 դրամ։ Մեծ տնկին արժեր 1000 դրամ, իսկ փոքրը՝500 դրամ։ Տարբեր չափերի ամենաշատը քանի՞ տնկի կարող էր գնել Անին այդ գումարով:
Նախ կկարդանք խնդիրը, կհասկանանք պահանջը, այնուհետև կանցնենք լուծելուն։

Այս խնդիրը կարելի է լուծել տարբեր չափերի մատիտների օգնությամբ։ Երկար և կարճ մատիտները կառանձնացնենք և կսկսենք հաշվել։

Արդյունքում կունենանք 1 հատ 1000 դրամանոց և 6 հատ  500 դրամանոց։ Տնկիների քանակն ավելի շատ կլիներ, եթե գնեինք միայն 500 դրամանոցից, բայց քանի որ խնդիրը պահանջում է, թե տարբեր չափերի ամենաշատը քանի տնկի կլինի, ուստի ամենաքիչը մեկ հատ էլ պետք է ընտրենք մեծ տնկիներից։ 

Արդյունքում՝ 

6 հատ 500 դրամանոց

1 հատ 1000 դրամանոց

Քրիստինե Հովսեփյան
Պատասխան՝ 7։
7․ Երեսուն սովորող կանգնած էին մեկ շարքով։ Շարքի սկզբում տղա էր կանգնած, իսկ շարքի վերջում երեք տղա էր կանգնած։ Աղջիկներից ամեն մեկի երկու հարևանները տղաներ էին։Ամենաշատը քանի՞ աղջիկ կար շարքում։
Այս խնդիրն  ավելի լավ պատկերացնելու համար նկարել ենք Paint նկարչական ծրագրով:

Տղաների համար ընտրել ենք կապույտ, իսկ աղջիկների համար վարդագույն գույները:

Շարքի սկզբում դրել ենք 1  կապույտ և շարքի վերջում 3 կապույտ գծեր. արդեն 4 տղա սովորող ունեցանք:

Քանի որ արդեն 4 սովորող նկարել էին , իսկ սովորղների թիվն էլ ընդհանուր 30-ն էր, պարզ է, որ պետք է նկարենք ևս 26 սովորող: Շարունակում ենք առաջի կապույտ գծից հետո հերթականությամբ գծել վարդագույն և կապույտ գծերը: Երբ հասնում ենք նախապես գծված վերջին երեք տղա սովորողներին, ավելացնում ենք ևս 1 տղա,որ ստանանք 30 ( չենք կարող նորից աղջիկ ավելացնել, քանի որ կավելանա և կդառնա 31 սովորող) : Երբ արդեն 30 սովորողին նկարում վերջացնում ենք, ըստ գույների հաշվում ենք:

Ստացվում է, որ շարքում  կա 13 աղջիկ:

Գայանե Թորոսյան

Խնդիրը կարդալուց հետո, նկարեցին 30 շրջան, տղաներին պայմանական նշանակեցին սպիտակ գույնով, իսկ աղջիկներին՝ կարմիր: Հետո սկսեցին գունավորել: Այսպիսով պարզեցին, որ13 աղջիկ կար շարքում:

Արմինե Գյոնջյան

Այս խնդիրը լուծել ենք մի քանի տարբերակով.

1. Մենք գիտենք, որ դիմացը մեկ տղա է, իսկ վերջը՝ երեք։

30-4=26

26։2=13

Ուրեմն աղջիկները 13-ն, իսկ տղաները՝ 17(որովհետև 13+4)։

Հաջորդ տարբերակը paint նկարչական ծրագրով նկարեցինք խնդիրը։ Շատ արագ հաշվեցին։

3-րդ տարբերակը հենց սովորողները շարքով կանգնեցին ու հաշվեցին(դասարանում սովորողների թիվը պակասում էր ու մեզ օգնեցին 3-րդ դասարանի սովորողները։

Սեդա Խաչատրյան

13

8․ Աննան  ու Մարին ունեն յուրաքանչյուրը 16 կոնֆետ։Աննան որոշեց սկզբում ուտել 4 կոնֆետ այնուհետև մնացածի կեսը, իսկ Մարին սկզբում կերավ կոնֆետի կեսը, այնուհետև մնացածից՝ 4-ը։ Պարզել, թե ՞ ով ավելի շատ կոնֆետ կերավ։
Նախ որոշենք, թե յուրաքանչյուրին ինչքան կոնֆետ է մնացել, ըստ խնդրի պահանջի` 16-4=12 մնաց Աննային 

12÷2=6 մնաց Աննային 

Տեսնենք, թե քանի կոնֆետ կերավ Աննան` 4+6=19

16÷2=8կոնֆետ մնաց Մարիին

8֊4=4 կոնֆետ մնաց Մարիին 

Տեսնենք, թե քանի կոնֆետ կերավ Մարին`

8+4=12

Իսկ հիմա համեմատենք և տեսնենք, թե ով է ավելի շատ կերել` 10<12 , ուստի Մարին ավելի շատ է կերել

Հռիփսիմե Առաքելյան

Աննա ունի 16 կոնֆետ, Մարին ունի 16 կոնֆետ։ 

Աննան  ուներ 16 կոնֆետ և  որոշեց սկզբում ուտել 4 կոնֆետ։ Այսինքն 16-4=12 կոնֆետ։  Այնուհետև մնացածի կեսը: Մնացել էր 12 կոնֆետ, 12-ի կեսը կլինի 6 / եթե 12 կոնֆետը բաժանենք 2 հավասար մասի, կստանանք՝  6/ : Պարզեցինք, որ Աննան կերել է 4+6 կոնֆետ, այսինքն 10 կոնֆետ։

Մարին ուներ 16 կոնֆետ։ Եվ  սկզբում կերավ կոնֆետի կեսը։ Այսինքն 16-ի կեսը կլինի 8 / եթե 16 կոնֆետը բաժանենք 2 հավասար մասի, կստանանք՝  8 / : Այնուհետև  Մարին կերավ մնացածից՝ 4-ը։ Մնացել էր 8 կոնֆետ, որ մնացած 8 կոնֆետից 4-ն էլ կերավ, մնաց՝  4 կոնֆետ։ Պարզեցինք, որ Մարին կերել է 8+4 կոնֆետ, այսինքն 12 կոնֆետ։ 

Մարին ավելի շատ կոնֆետ է կերել։

Անուշ Աթայան

Խնդիրը երեխաների հետ լուծել էինք կոնֆետների օգնությամբ.

Աննան կերել էր 10 կոնֆետ, իսկ Մարին `12 կոնֆետ։

Էլյա Գրիգորյան

Պատասխան՝ Մարին։
9․ Ջոկատում կար 8 տղա և 14  աղջիկ:  Ջոկատի կեսը մասնակցեց մաթեմատիկայի ֆլեշմոբին։ Աղջիկներից ամենաքիչը քանի՞սը մասնակցեց ֆլեշմոբին։
Ճամբարի ընթացքում սովորողների հետ լուծել ենք այս խնդիրը։ Լուծման մի քանի տարբերակ առաջարկեցին։ Որպեսզի գտնենք ճիշտ տարբերակը փորձեցինք աղյուսակի տեսքի բերել՝

Ջոկատում 22 (8+14) երեխա էր, կեսը կլինի 11 (22:2)։ Եթե 11-ից 8-ը տղաները լինեն, ապա մնացած 3-ը աղջիկներ կլինեն։ Պատասխան՝ ամենաքիչը 3 աղջիկ

Մանուշակ Աբրահամյան

Քանի որ ջոկատում կա 22 ճամբարական, հետևաբար ֆլեշմոբին մասնակցել են 11-ը։ Եթե վերցնում ենք ամենաքիչը, ապա ամենաքիչը 3 աղջիկ կարող է մասնակցել։ Սա այն դեպքում, եթե բոլոր 8 տղաներն էլ մասնակցեն ֆլեշմոբին։

Դիանա Գևորգյան

5 տարեկանների խմբում այս խնդիրը բացատրել եմ այսպես։ Միասին քննարկել ենք և քննարկման կենտրոն ենք բերել 8 տղա և 14 աղջիկ։ Հարց եմ ուղղել, թե քանի՞ սովորող կար ջոկատում։ Միասին հաշվել ենք սովորողների քանակը և հասկացել, որ ջոկատում կար 22 սովորող։  Հաջորդ պայմանում ասվում է, որ ջոկատի կեսն է մասնակցել ֆլեշմոբին։ Նախ քննարկել ենք, թե ինչ են հասկանում կես ասելով։ Այնուհետև կիսելու համար հաշվել ենք 1-ից 2 -ը  / սովորաբար 2 մասի այդպես ենք բաժանվում/  1-երը համախմբվել են մի կողմում,2 -ները մյուս կողմում։ Ստացվեց, որ ջոկատը, եթե բաժանենք 2  հավասար մասի, ապա յուրաքանչյուր մասում կլինի 11  սովորող։ Այսպիսով 22 հոգանոց ջոկատի կեսը 11 հոգանոցն է։ Ստացվեց, որ մաթեմատիկայի ֆլեշմոբին մասնակցել են 11 սովորող։ Անդրադառնում ենք խնդրի հարցին, թե ամենաքիչը քանի՞ աղջիկ կարող էր մասնակցել ֆլեշմոբին։ Նշանակում է ֆլեշմոբին բոլոր տղաները մասնակցել են, պետք է գտնենք աղջիկների քանակը։ 11 սովորողից 8-ը եղել է տղա։ էլի իրենց օգնությամբ 11 սովորողից, որից 8-ը տղա էր դուրս ենք բերել այն 3 սովորողին, ովքեր աղջիկ էին։ Այսպիսով ֆլեշմոբին մասնակցել է ամենաքիչը 3 աղջիկ։

Մոնիկա Տոնոյան

Այս խնդիրը լուծել ենք սովորողների հետ խաղալով։ Սկզբում գտել ենք սովորողների ընդհանուր թիվը ջոկատում (14+8=22): Որպեսզի գտնենք մասնակիցների կեսը, 22 սովորողները հերթով 1 և 2 թիվը ասելով բաժանվեցին խմբերի (խումբը բաժանեցինք այնպես, որ բոլոր տղաները լինեն մի խմբում)։ 

Երկու խմբում ունեցանք 11 սովորող։ 11 սովորողներից դուրս եկան բոլոր տղաները և մնացին աղջիկներից 3-ը։ Այդպես գտանք ամենաքիչ մասնակցած աղջիկների թիվը։

Մարգարիտ Թամազյան

8+14=22 (մասնակից)
22։2=11 (մասնակցեցին ֆլեշմոբին)
11-8=3   ( աղջիկ մասնակից)

Լուծման քայլաշար
1․ Ջոկատի մասնակիցների ընդհանուր թիվը գտնելու համար մասնակցող տղաների և աղջիկների թվերը գումարում ենք՝

8+14=22 մասնակից

2․ Պայմանում նշվում է, որ ջոկատի կեսը մասնակցել է ֆլեշմոբին․ ջոկատի մասնակիցների ընդհանուր թիվը փոքրացնում ենք 2 անգամ, որպեսզ գտնենք ֆլեշմոբին մասնակցողների թիվը։
22։2=11 մասնակցեցին ֆլեշմոբին


3․ Պահանջ՝ աղջիկներից ամենաքիչը քանի՞սը մասնակցեց ֆլեշմոբին։
Եթե ջոկատի մասնակից 8 տղաներն էլ ֆլեշմոբին մասնակցեին, ապա մնացած 3 տեղը աղջիկներн կլրացնեին։ Բոլոր տղաների մասնակցության դեպքում աղջիկների ամենաքիչ թվով մասնակցությունը կլիներ 3 հոգի։ 
11-8=3 աղջիկ մասնակից

Մարինե Մարտիրոսյան

Պատասխան՝ 3

10․ Աննան և Միքայելը սկսեցին այբուբենը կրկնել սկզբից՝ ըստ տառերի հերթականությամբ․սկզբում Աննան կարդում էր մեկ տառ,իսկ Միքայելը՝ երկու,այնուհետև Աննան երեք տառ, իսկ Միքայելը ՝ չորս։Վերջում քանի՞ տառ մնաց կարդալու Աննային։
Խնդիրն իր մեջ ունի պարզ օրինաչափություն։ 1-ից սկսվող բոլոր թվերն իրար գումարել հերթականությամբ, մինչև ստանալ կամ մոտենալ 39 թվին, քանի որ այբուբենի տառերը 39-ն են։

Օրինաչափությունը կստանա հետևյալ տեսքը՝
1, 3, 5, 7
2, 4, 6, 8

1 + 2 + 3 + 4 + 5 + 6 + 7 + 8 = 36

39 – 36 =  3

Քանի որ Աննան էր սկսել կարդալ առաջին տառը, հետևաբար Աննա էլ կավարտի այբուբենը՝ կարդալով ընդամենը 3 տառ։

Խնդիրը կարող ենք լուծել նաև ստորև բերված աղյուսակի օգնությամբ։

	Աննա
	Միքայել

	Ա
	Բ, Գ

	Դ, Ե, Զ
	Է, Ը, Թ, Ժ

	Ի, Լ, Խ, Ծ, Կ
	Հ, Ձ, Ղ, Ճ, Մ, Յ

	Ն, Շ, Ո, Չ, Պ, Ջ, Ռ
	Ս, Վ, Տ, Ր, Ց, Ու, Փ, Ք

	Եվ, Օ, Ֆ
	


Կարինե Խառատյան

Նախ պետք է տեսանելի  դարձնել  այբուբենը, որպեսզի  սովորողը   հասկանա սկզբունքը  և հաշվի  ինքնուրույն / իհարկե ուսուցչի օգնությամբ, եթե  կարիքը  կա/։  Հաշվելով  կտեսնեն, որ  մնում  է վերջին երեք՝ և,օ,ֆ  տառերը։

Անահիտ Նավասարդյան

Խնդիրը կարդալուց հետո, word-ի էջում  գրեցինք այբուբենը, տառերի դիմաց՝ կարդացողի անունը՝ ըստ կարդացած տառերի քանակի, այսպես՝

ա-Աննա, բ, գ-Միքայել, դ, ե, զ-Աննա, է, ը, թ, ժ-Միքայել, ի, լ, խ, ծ, կ-Աննա, հ, ձ, ղ, ճ, մ, ե- Միքայել, ն, շ, ո, չ, պ, ջ, ռ-Աննա, ս, վ, տ, ր, ց, ու, փ, ք-Միքայել, և, օ, ֆ-Աննա:

Վերջում Աննան կարդաց 3 տառ:

Լուսինե Գասպարյան

Պատասխան՝ 3։
